
Fernand ETGEN
President vun der

Chamber vun den Deputéierten
19, um Krautmaart
L-1728 Lëtzebuerg

Lëtzebuerg, den 05/06/2023

Här President,

Sou wéi den Artikel 80 vun eisem Chambersreglement et virgesäit, bieden ech Iech, dës
parlamentaresch Fro un d’Ministesch fir Justiz weiderzeleeden.

Fir d'Sécherheet an eiser Gesellschaft ze garantéieren, brauch et ee staarke Rechtsstaat. Ee staarke
Rechtstaat bedeit, dass Strofdoten erkannt, verfollegt a sanktionnéiert ginn. De Rechtsstaat
funktionnéiert nëmmen dann, wa jiddereen d'Reegelen an eiser Gesellschaft respektéiert, well e wees,
dass Strofdoten Konsequenze fir jiddereen wäerten hunn.

Fir dass Strofdoten virun engem Geriicht landen, suergen hei am Land d'Police an de Parquet
(Staatsanwaltschaft). Dofir muss d'Institutioun vum Parquet bescht méiglech equippéiert sinn, grad am
Kontext vun engem staarke Bevëlkerungswuesstem, wéi en zu Lëtzebuerg zënter Jorzéngten
stattfënnt. 

An deem Zesummenhang wéilt ech der Ministesch dës Froe stellen:

1. Wéi huet sech d'Personalsituatioun beim Parquet zënter 2017 entwéckelt (punkto Demissiounen,
Wiesselen an aner Déngschter vum Staat, Pensiounen, Neiastellungen)?
Wéi huet sech de Personalbestand zënter 2017, opgelëscht no Karriär (A1, A2, B1, C1),
entwéckelt?

2. Wéi huet sech d'Unzuel un Affären, déi beim Parquet agaange sinn, zënter 2017 entwéckelt?

3. Wéi huet sech d'Unzuel un Affären, déi ouni Suitte klasséiert goufen, zënter 2017 entwéckelt?

4. Wéi huet sech d'Unzuel un Affären, déi de Parquet viru Geriicht bruecht huet, zënter 2017
entwéckelt?

5. Wéi laang brauch et am Duerchschnëtt, bis eng Affär vum Agang beim Parquet bis viru Geriicht
bruecht gëtt?
Wéi huet sech dës Zuel zënter 2017 entwéckelt?

6. Falls d'Ministesch an de Parquet dës Zuelen net hunn, kann d'Ministesch erklären, wéi d'Aarbecht
vum Parquet evaluéiert gëtt a falls jo, eng Oplëschtung mat alle Kennzuelen a "Key Performance
Indicators" maachen?

Mat déiwem Respekt,

